
Novacaixagalicia pon en marcha un completo programa formativo destinado a un amplo abano social

· Os centros da fundación en Santiago e A Coruña sumaranse nun futuro próximo a esta proposta formativa 

18.01.2013. Novacaixagalicia desenvolverá, a partir do día 1 de febreiro e ata o mes de xullo, un extenso programa con 38 accións formativas sobre diversas temáticas no Centro Social Novacaixagalicia de Vigo. Trátase dunha completa oferta de cursos que pretende ser de utilidade para un grande espectro da sociedade, xa que aborda materias vinculadas a moi diversas áreas do coñecemento. A inscrición para estas clases, con número de prazas limitado, xa se pode formalizar a través de www.servinova.com ou ben no 902 504 500. 

En consonancia coa vocación de servizo á cidadanía de Novacaixagalicia, este programa diríxese a profesionais interesados en afondar en aspectos específicos útiles para o desenvolvemento da súa carreira; a titulados que queiran continuar adquirindo coñecementos diversos que lles permitan chegar ao mercado laboral en óptimas condicións competitivas, valorando, así mesmo, o impacto da conxuntura actual e da importancia dos mercados internacionais; e, en definitiva, a todas aquelas persoas con inquietudes formativas, estean ou non en activo. O programa deseñado baséase na necesidade de aproveitar de forma efectiva o tempo, motivo polo cal as actividades concíbense como talleres de curta duración (entre 10, 12 e 16 horas) distribuídos en períodos mensuais. Ademais, Novacaixagalicia, consciente da dureza da situación económica e laboral actual, fixouse como un dos seus obxectivos prioritarios que as actividades de tipo formativo teñan uns prezos axustados que faciliten o acceso aos mesmos de todas aquelas persoas interesadas, e cumprir, así, a súa vocación de amplo alcance social. Por outra banda, o corpo docente responsable de cada un dos módulos está apoiado por empresas como GlobalProject, expertos en formación a docentes en CLIL/AICLE (Aprendizaxe Integrada de Contidos e Linguas Estranxeiras); Duplo Motiongraphics, referente en España en motion graphics con Coca-Cola, Telefónica, Inditex, Sony ou Estrella Galicia na súa carteira de clientes, e [gf]studio, esta última recentemente proposta para os Goya e referencia en Galicia no ámbito da fotografía publicitaria. 

A oferta está estruturada en catro bloques temáticos. No primeiro deles, os asistentes mellorarán o uso da voz e aprenderán técnicas vocais e de respiración, perderán o medo a falar en público e pasarán, ademais, a atopar gratificante situarse perante un auditorio. Tamén se abordarán situacións comunicativas susceptibles de xerar, de antemán, algún tipo de estrés, como é o caso das entrevistas de traballo e presentacións profesionais. 

O segundo bloque desenvolve un programa de reforzo de competencia en tres idiomas fundamentais hoxe en día no mercado laboral: inglés, alemán e chinés. Estes cursos teñen unha duración de 24 horas e están dirixidos de xeito específico aos profesionais da docencia, a enxeñería, a empresa, a medicina e a enfermería. A crecente demanda de profesores con coñecementos de linguas estranxeiras en educación infantil, secundaria, bacharelato e actividades lúdicas de lecer e tempo libre esixe a mellora das competencias lingüísticas dos docentes noutros idiomas ademais dos oficiais en Galicia. Os enxeñeiros poderán reforzar os seus coñecementos de inglés e alemán nun contexto técnico, ademais de teren á súa disposición un taller de supervivencia nesta última lingua. Os executivos de calquera sector, con nivel intermedio de inglés, poderán asentar as súas habilidades comunicativas nese idioma para afrontar con fluidez as súas presentacións, entrevistas ou encontros decisivos. Por outra banda, e no relativo á aprendizaxe do chinés, Novacaixagalicia estimou oportuna a complementación deste curso cun programa específico centrado en difundir as particularidades do protocolo cultural chinés. 

Os novos programas en creación audiovisual (3D, Stop Motion, fotografía dixital, edición de son por ordenador…) terán o seu espazo e poderanse aprender, reforzar e actualizar os coñecementos en novas tecnoloxías, web e redes sociais, ferramentas presentes en todos os sectores e ámbitos. 

No relativo ás novas tecnoloxías, o software libre ten presenza coa plataforma para a docencia Moodle; Google, pola súa banda, ofrece múltiples posibilidades a nivel usuario; e Linux é unha alternativa a outros sistemas operativos. O estudo da web, por outro lado, céntrase no programa Drupal, como Sistema Xestor de Contidos (CMS) e a creación de blogs ou podcast. Para rematar, as redes sociais son analizadas en función da súa reputación dixital e seguridade informática en cadanseu obradoiro. 

A matrícula pódese formalizar en www.servinova.com ou no teléfono 902 504 500. 

Máis información en www.obrasocialncg.com/desarrolloeconomico/ 
	comunicacion@obrasocialncg.com
	986 864 612 / 648 655 520 / 981 330 609 / 619 082 058
	www.obrasocialncg.com

	
	
	


[image: image2.jpg]




